
X ocalı soyqırımı Ermənistanın Azərbaycana qarşı işğalçılıq 
müharibəsinin gedişində dinc azərbaycanlı əhaliyə qarşı törədilən 
ən dəhşətli soyqırımı cinayəti idi. Holokost, Xatın, Lidisa, Oradur, 

Sonqmi faciələri kimi insanlıq tarixinə qanla yazılan XX əsrin bu ağır 
müsibəti erməni faşizminin əsl simasını göstərdi. 

Düşmənin belə bir vəhşiliyə əl at-
ması Qarabağın dağlıq hissəsində 
azərbaycanlılardan ibarət olan, strateji 
əhəmiyyətli Xocalı şəhərini yerlə yeksan 
edib adını xəritədən silmək, eyni zamanda, 
Qarabağı və ətraf rayonları ələ keçirmək, 
xalqımızın müstəqillik və ərazi bütövlü-
yü uğrunda mübarizə əzmini sarsıtmaq 
kimi məkrli istəyindən irəli gəlirdi. Yeri 
gəlmişkən, Xocalı tarixində bu vaxtadək bir 
neçə dəfə erməni faşizminin dəhşətləri ilə 
üzləşmişdi. Belə ki, bu əzəli yurd yerimiz 
XX əsrin əvvəllərində – 1905, 1906, 1917 
və 1918-ci illərdə də xalqımıza qənim 
kəsilən barbarlar tərəfindən talan edilərək 
yandırılmış, sakinlərinə müsibətlər yaşa-
dılmışdı. Lakin əhali bu cinayətlə barışma-
mış, yenidən dogma od-ocaqlarını bərpa 
edib yaşamağa başlamışdı. 

Xankəndidən 10 kilometr cənub-
şərqdə, Ağdam–Şuşa və Əsgəran–
Xankəndi yollarının arasında strateji 
məntəqədə yerləşən Xocalı 1992-ci il 
fevralın ikinci yarısından başlayaraq, 
Ermənistan hərbi birləşmələri tərəfindən 
tam mühasirədə idi. Şəhər hər gün toplar-
dan, ağır texnikadan atəşə tutulur, erməni 
silahlı dəstələrinin həmlələrinə məruz 
qalırdı. 

Artıq 1992-ci il fevralın 18-də Xocalı 
istiqamətində olan yaşayış məntəqələri 
azərbaycanlılardan tam təmizlənmiş, 
yüksək mövqelər ermənilər tərəfindən 
tutulmuşdu. Şəhərdə vəziyyət getdikcə 
ağırlaşırdı. Bütün bunlara baxmayaraq, 
ölkə rəhbərliyi Xocalının xilası üçün heç 
bir addım atmırdı. Yaranmış vəziyyətdən 
faydalanmağa çalışan düşmən isə Xocalını 

daha tez ələ keçirməyə səy göstərirdi. Dinc 
sakinlərin dəstə halında və ya təklikdə 
mühasirədən çıxmaq üçün etdiyi bütün 
cəhdlərin qarşısı alınırdı. Xocalı belə bir 
acınacaqlı şəraitdə fevralın 25-dən 26-na 
keçən gecə daha bir qanlı faciə ilə yenidən 
sınağa çəkildi. Həmin vaxt keçmiş sovet 
ordusunun Xankəndi şəhərində yerləşən 
366-cı motoatıcı alayının şəxsi heyəti ilə 
birlikdə ən müasir hərbi texnika ilə təchiz 
edilən düşmən hərbi birləşməsi yüngül 
atıcı silahlarla döyüşən özünümüdafiə 

qüvvələrimiz istisna olmaqla, demək olar 
ki, müdafiəsiz qalan Xocalı ətrafında 
döyüş mövqeyi tutmağa başladı, şəhərə 
iki saata qədər fasiləsiz “Qrad” və “Alazan” 
tipli raketlər yağdırdı. Xocalı alova qərq 
oldu, əhali isə evlərini tərk edib gecənin 
qaranlığında meşə ilə Ağdama tərəf üz 
tutdu. Azğın düşmən əsasən, Qarqar çayı 
istiqamətində, Naxçivanik kəndi yaxınlığın-
da dinc əhaliyə qarşı əsl soyqırımı törətdi. 

İnsanlığa sığmayan belə bir dəhşətli 
akt nəticəsində bəzi ailələr bütünlüklə 
məhv edildi, sakinlər misli görünməyən 
qəddarlıqla öldürülüdü, diri-diri yandırıldı, 
başlarının dərisi soyuldu, gözləri çıxarıldı, 
əsir götürülənlərə isə amansız işgəncə 

verildi. Bu vəhşilik, barbarlıq, insanlığa 
sığmayan cinayət haqqında sonradan Qa-
rabağ müharibəsinin ideoloqlarından biri, 
hadisələrin iştirakçısı yazıçı Zori Balayanın 
“Ruhumuzun canlanması” adlı kitabında 
da bəhs edildi: “Xocalını ələ keçirdiyimiz 
zaman bir evə girdik. Xaçatur adında bir 
əsgərimiz 13 yaşlı bir türk (Azərbaycan) 
uşağını pəncərəyə mismarladı. Türk 
uşağı dəhşətlə bağırırdı. Xaçatura dedim 
ki, onun səsini kəs. Xaçatur isə anasının 
döşünü kəsib balasının ağzına tıxadı. Mən 

ixtisasca həkim olduğum üçün üstümdə 
olan tibb bıçağı ilə uşağın başının, 
sinəsinin, qarnının dərisini soydum. Saata 
baxdım. 13 yaşlı uşaq 7 dəqiqədən sonra 
öldü. Ruhum sevinclə qürrələndi. Xaçaturla 
mən uşağın meyitini hissə-hissə doğradıq, 
tikələri itlərə atdıq və eyni şeyi daha üç türk 
uşağına qarşı etdik. Mən bir erməni kimi öz 
vəzifəmi yerinə yetirdim. Bildim ki, hər bir 
erməni bizim etdiklərimizlə fəxr edəcək”.

Samvel adlı erməni isə Ermənistanın 
keçmiş prezidenti Serj Sarqisyanın da 
Xocalı soyqırımında şəxsən aman-
sız qətllər törətdiyini deyir: “Ermənilər 
hadisələrin üçüncü günü meşədə Xocalı-
dan qaçsalar da, getməyə yer tapmayan 
azərbaycanlılara rast gəlirdilər. Qoca, 
qadın, uşaq olan bu dəstədə artıq son 
nəfəsini yaşayanlar, donub qalanlar və 
yaralılar var idi. Onlardan zinət əşyaları, 
pul istənilirdi. Keçmiş prezident Serj Sarq-
syan bu məsələdə daha çox canfəşanlıq 

göstərir, əsirləri güllələməkdən həzz 
aldığını deyirdi”. 

Serj Sarkisyan müsahibələrinin 
birində “Yüzlərlə insanın ölümünə görə 
təəssüflənirsinizmi?” sualına cavab olaraq 
deyib: “Heç bir peşmanlığım yoxdur. Bu cür 
sarsıntılar minlərlə insanın həyatı bahasına 
başa gəlsə də, zəruridir”.

Erməni faşizminin xalqımıza qarşı 
törətdiyi bu növbəti soyqırımı nəticəsində 
613 nəfər, o cümlədən, 106 qadın, 63 
uşaq, 70 qoca amansızcasına qətlə yetiril-
di, 487 nəfər şikəst oldu, 1275 dinc sakin 
əsir götürüldü, 150 nəfər isə itkin düşdü. 

Qətliam zamanı Azərbaycan tarixinin 
öyrənilməsində mühüm önəm daşıyan 
qədim mədəniyyətə, strateji mövqeyə 
malik Xocalı, sözün əsl mənasında, 
xarabalığa çevrildi. Erməni işğalçıları-
nın insanlığa sığmayan dəhşətli cinayət 
əməlləri nəticəsində şəhərdə 105 sosial-
məişət obyekti, 3200 fərdi yaşayış binası, 
14 məktəb, 21 klub, 29 kitabxana, üç 
mədəniyyət evi və bir tarix-diyarşünas-
lıq muzeyi dağıdıldı. Bununla yanaşı, 
Xocalıda XIV-XV əsrə aid türbələr, 
günbəzlər, məzarlar yerlə-yeksan olun-
du, ümumiyyətlə, bu torpağın ən qədim 
sakinləri olan azərbaycanlılara aid bütün 
izlər silindi. 

Xocalı faciəsi həmin vaxt belə demək 
mümkünsə, taleyin ümidinə buraxılmışdı. 
Şəhər düşmən tərəfindən mühasirədə sax-
lanılan günlərdə Azərbaycanın o dövrdəki 
rəhbərliyi Xocalı sakinlərinin çağırışlarını 
qulaqardına vurur, ziyalıların bəyanatlarına 
soyuqqanlılıqla yanaşır, qabaqlayıcı 
təhlükəsizlik tədbirlərindən yayınırdı. 

Ümummilli lider Heydər Əliyev bu-
nunla bağlı deyib: “O zamankı iqtidarın 
Azərbaycanın milli müstəqilliyinə və 
xalqımıza qarşı xəyanətkar mövqeyi, öz 
konstitusion vəzifə borcuna cinayətkar 
laqeydliyi, ardı-arası kəsilməyən siyasi 
hakimiyyət oyunları, respublikada baş alıb 
gedən anarxiya və başıpozuqluq, ayrı-
ayrı siyasətbazların məkrli şəxsi ambi-
siyaları bu tarixi faciənin törədilməsinə 
birbaşa şərait yaratmışdır. Uzun müddət 
dörd tərəfdən düşmən əhatəsində taleyin 
ümidinə buraxılmış vətəndaşlarımızın 
imdad dolu harayı qulaqardına vurul-
muş, Xocalının xilas olunması üçün real 
imkanların mövcudluğuna baxmayaraq, 
günahsız əhali məqsədyönlü şəkildə 
bu milli qırğına sürüklənmişdir. Xocalı 
soyqırımı erməni faşizminin iç üzünü bir 
daha açıb göstərməklə, təkcə Azərbaycan 
xalqına qarşı deyil, bütün bəşəriyyətə qarşı 

yönəlmiş tarixi cinayətdir və beynəlxalq 
hüquqa uyğun olaraq sivilizasiyalı dünya 
tərəfindən məhkum olunmalıdır”.

Dahi şəxsiyyət Azərbaycan hökuməti 
və xalqı qarşısında Xocalı soyqırımı 
və bütövlükdə ermənilərin Qarabağda 
törətdikləri vəhşiliklər haqqında həqiqətləri 
olduğu kimi, bütün miqyası və dəhşətləri ilə 
dünya dövlətlərinə, parlamentlərinə, geniş 
ictimaiyyətə çatdırmağı, bütün bunların əsl 
soyqırımı aktı kimi tanınmasına nail olmağı 
qarşıya mühüm vəzifə kimi qoymuşdu. 
Bu məqsədin reallaşdırılmasını Xocalı 
şəhidlərinin ruhu qarşısında hər birimizin 
vətəndaşlıq və insanlıq borcumuz hesab 
edirdi. Ulu öndər faciənin əsl beynəlxalq 
hüquqi-siyasi qiymət almasının, onun ide-
oloqlarının, təşkilatçılarının və icraçılarının 
layiqincə cəzalandırılmasının zəruriliyini 
vurğulayırdı. 

Xocalı şəhərində törədilmiş cinayətlərin 
xarakteri və miqyası bu soyqırımı aktının 
BMT Baş Məclisinin 1948-ci il 9 dekabr 
tarixli 260 (III) saylı qətnaməsi ilə qəbul 

edilən “Soyqırımı cinayətinin qarşısının 
alınması və cəzalandırılması haqqında” 
Konvensiyada ifadə olunan definisiyaya 
tam uyğun gəldiyini təsdiqləyir. Qabaq-
cadan planlaşdırılan kütləvi və amansız 
qırğına diqqət yetirdikdə, həmin ərazidə 
yaşayan insanların məhz azərbaycanlı 
olduqlarına görə tamamilə məhv etmək 
niyyəti ilə törədildiyi açıq-aşkar nəzərə 
çarpır. 

Bu bəşəri cinayətin təşkilatçıları 
Ermənistanın siyasi rəhbərliyi, xüsusilə də 
Robert Köçaryan, Serj Sarqsyan və Seyran 
Ohanyan kimi qatilləri, birbaşa icraçıları isə 
bu dövlətin silahlı qüvvələrinin bölmələri, 
Qarabağdakı erməni terrorçu dəstələri 
və keçmiş sovet ordusunun Xankəndi 
şəhərində yerləşən 366-cı motoatıcı alayı-
nın şəxsi heyəti idi.

Azərbaycan Respublikası Milli Məclisi 
Xocalı şəhərində azərbaycanlıların kütləvi 

qırğınını 1994-cü il 24 fevral, 1995-ci il 24 
fevral, 2007-ci il 27 fevral və 2012-ci il 24 
fevral tarixli qərarları ilə soyqırımı (geno-
sid) cinayəti kimi qiymətləndirib. 

“Xocalı faciəsi erməni millətçilərinin 
yüzilliklər boyu türk və Azərbaycan xalq-
larına qarşı apardığı soyqırımı və etnik 
təmizləmə siyasətinin qanlı səhifəsi idi”, –  
deyən Prezident İlham Əliyevin gərgin 
siyasi fəaliyyətinin nəticəsidir ki, dünya-
nın əksər dövlətləri Xocalı qətliamını əsl 
soyqırımı kimi tanıyıb və qəbul edib. Ötən 
illərdə dövlət başçısının göstərişi ilə Xo-
calı şəhidlərinin xatirəsini əbədiləşdirmək 
üçün bir sıra mühüm tədbirlər həyata 
keçirilib. Bakıda, respublikamızın bir sıra 
bölgələrində, həmçinin xaricdəki diasporla-
rımızın maddi və mənəvi dəstəyi ilə dünya-
nın əksər ölkələrinin paytaxtlarında Xocalı 
şəhidlərinin xatirəsinə abidələr ucaldılıb.

Heydər Əliyev Fondunun təşkilatçılığı 
ilə “Xocalıya ədalət!” kampaniyası 
çərçivəsində görülən işlər də ildən-ilə 

daha da genişlənib. Xocalı soyqırımının 
dünya miqyasında tanıdılması sahəsində 
aparılan sistemli işin nəticəsidir ki, İslam 
Əməkdaşlıq Təşkilatı Parlament İttifaqının, 
Meksika, Pakistan, Çexiya, Peru, Kolum-
biya, Panama, Honduras, Sudan, Qvate-
mala və Cibuti parlamentlərinin müvafiq 
sənədlərində Xocalıda törədilmiş kütləvi 
qətllərin soyqırımı aktı olduğu təsdiq 
edilib. Rumıniya, Bosniya və Herseqovina, 
Serbiya, İordaniya, Sloveniya, Şotlandiya 
parlamentləri, eləcə də Amerika Birləşmiş 
Ştatlarının 20-dən çox ştatının icra və qa-
nunvericilik orqanı Xocalı faciəsini qətliam 
kimi qiymətləndirərək qətiyyətlə pisləyib.

Prezident İlham Əliyevin göstərişi 
ilə hər il Xocalı soyqırımı genişmiqyaslı 
tədbirlərlə qeyd olunur, dövlətimizin başçısı 
paytaxtda keçirilən ümumxalq yürüşündə 
iştirak edir. Ölkə rəhbəri daim bundan 
sonra belə bir soyqırımın yaşanmaması 
üçün daha diqqətli olmağımızın zəruriliyini 
diqqətə çatdırır. 

Onu da bildirim ki, hazırda ölkəmizdə 
Xocalı hadisələri bir az fərqli platformada 
qeyd olunur. Başqa sözlə, bu, 44 günlük 
Vətən müharibəsində qazanılan möhtəşəm 
tarixi zəfərimiz fonunda xatırlanılır. Yəni, 
Azərbaycan qalib dövlət kimi bu faciəni 
fərqli duyğularla anır. Xocalı soyqırımını 
anım mərasimlərində ermənilər tərəfindən 
vəhşicəsinə öldürülən insanların qisası-
nın şanlı ordumuz tərəfindən alındığı, bu 
qalibiyyətlə erməni faşizmi qurbanlarının 
ruhunun şad olduğu bildirilir. 

Yeri gəlmişkən, İkinci Qarabağ 
müharibəsində də erməni faşizmi 
cinayətkar əməllərini bir daha nümayiş 
etdirdi. Dinc şəhər və rayonlarımızı daim 
atəş altında saxladı. Məsələn, Gəncə 
cinayətkar Ermənistan ordusu tərəfindən 
dəfələrlə bombalandı. Nəticədə arasında 
uşaqlar, qadınlar, yaşlı insanlar olmaqla 
26 mülki vətəndaşın həyatına son qoyuldu 
və sonradan işğalçı insanlığa sığmayan 
bu faşist əməlinin Azərbaycanın özü 
tərəfindən törədildiyini bildirdi. Prezident 
İlham Əliyev Gəncəyə səfəri çərçivəsində 
bu barədə dedi: “Görün nə dərəcədə 
alçaqlıq və vicdansızlıqdır. Necə ki, vaxtilə 
ermənilər deyirdilər, azərbaycanlılar 
özləri Xocalı soyqırımını törədiblər. Bu 
dəfə də ermənilər öz yalanlarının, necə 
deyərlər, qurbanlarına çevrilib. Çünki 
ballistik raketlərin trayektoriyası böyük 
dövlətlər tərəfindən izlənilir və hər kəs 
gördü ki, erməni ordusu gecə vaxtı dinc 
şəhəri, müharibə zonasından uzaqlarda 
yerləşən şəhərin məhz yaşayış məhəlləsini 
məqsədyönlü şəkildə atəşə tutub...”. 

Ermənistan bu azğın, qəddar hərəkəti, 
hərbi cinayəti törətməklə Azərbaycanın 
mübarizə əzmini qırmaq istəyirdi. Bu 
vəhşiliyə baxmayaraq, nə xalqımız öz 
iradəsindən döndü, nə də ordumuz 
geri çəkildi, silahlı qüvvələrimiz dövlətin 
suverenliyi və ərazi bütövlüyü uğrun-
da mübarizədə daha da mətinləşdi, 
qəhrəmanlıq, dəyanət nümayiş etdirərək, 
torpaqlarımızı düşməndən təmizlədi. Dinc 
insanların, şəhidlərin, eləcə də Xocalı 
sakinlərinin qısasının döyüş meydanın-
da alınması isə dövlətimizin başçısının 
vurğuladığı kimi, bu, bir daha xalqımızın 
ermənilərdən fərqli olaraq, böyüklüyünü, 
ləyaqətini göstərdi. 

Səbuhi BAĞIROV,  
Azərbaycan Respublikası  

Ədliyyə Nazirliyinin Qaradağ Rayon 
İcra Şöbəsinin böyük icra məmuru

Xocalı soyqırımı bəşəriyyətə 
qarşı tarixi cinayətdir

Azərbaycan dövləti sülhpərvər siyasətinə sadiqdir
Azərbaycan Vətən müharibəsində ədalətli və parlaq qələbə 

əldə etdikdən dərhal sonra Ermənistana sülh çağırışları 
səsləndirib. Prezident İlham Əliyev Ağdama növbəti 

səfərində Ağdam Cümə məscidində görülən bərpa-quruculuq 
işlərinin gedişi ilə tanışlıqdan sonra çıxışında da bunu bir daha 
bəyan edib: “Əlbəttə ki, Ermənistan–Azərbaycan arasında sülh 
müqaviləsi olmalıdır. Beynəlxalq hüququn norma və prinsipləri 
əsasında qarşılıqlı surətdə ölkələrin ərazi bütövlüyünü tanımaq 
şərtilə bu sülh müqaviləsi imzalanmalıdır”.

Dövlətimizin başçısı, həmçinin 
əmin olduğunu bildirib ki, bu 
gün Azərbaycanın gördüyü işlər, 
o cümlədən, ordu quruculuğu 
sahəsində həyata keçirilən tədbirlər 
ölkəmizi daha da gücləndirəcək və 
Ermənistanda baş qaldıran revan-
şist qüvvələrə cavab olacaq. 

Qeyd edək ki, Azərbaycan həm 
işğal, həm də İkinci Qarabağ savaşı 
dövründə də daim sülhün, əmin-
amanlığın tərəfində olub. Otuz ilə 
yaxın bir zaman ərzində torpaq-
larımız qəsbkar tapdağı altında 
inildəyəndə ölkəmiz münaqişənin 
sülh yolu ilə aradan qaldırılması-
na, ərazilərimizin danışıqlar yolu 
ilə azad edilməsinə çalışıb. Lakin 
işğalçı heç cür, necə deyərlər, ipə-
sapa yatmayıb. Beynəlxalq aləm 
Qarabağ və ətraf rayonlarımızı 
Azərbaycanın ayrılmaz hissəsi 
kimi tanısa da, BMT Təhlükəsizlik 
Şurasının dörd qətnaməsində 
erməni silahlı qüvvələrinin həmin 
ərazilərdən dərhal, tam və qeyd-
şərtsiz çıxarılması vurğulansa da, 
Ermənistan işğalçı siyasətini inadla 
davam etdirib. Nəhayət, 2020-ci il 
sentyabrın 27-də düşmən olkənin si-
lahlı qüvvələrinin Azərbaycana qarşı 
təxribat törədərək, hərbi obyektləri 
və mülki əhalini hədəfə alandan 
sonra ordumuz ərazi bütövlüyümüz 
uğrunda əks-hücuma keçməklə 
tarixi torpaqlarımızı yağılardan 
təmizləyib. Bununla da Azərbaycan 

dünyada həm haqq-ədalətə nail 
olmaqda israrlığını, həm də güc-
qüdrətini nümayiş etdirib. 

Bax, bütün bunlara əsaslanıb 
deyə bilərik ki, Azərbaycanın 
Vətən müharibəsindən indiyədək 
səsləndirdiyi barışıq çağırışları 
ədalətin tərəfində dayanmasının, 
Prezident İlham Əliyevin dəfələrlə 
vurğuladığı kimi, Azərbaycan xalqı 
və dövlətinin Ermənistandan fərqli 
olaraq, kimsənin torpağında gözü ol-
mamasının, bir sözlə, xalqların dinc-
yanaşı yaşamaq istəyi zəruriliyinin 
göstəricisidir. 

Təəssüf ki, hazırda işğal-
çı ölkədə belə düşünülmür. Bu 
dövlətdə, hətta bir çox hallarda 
Azərbaycanın sülh çağırışlarını 
bizim acizlik əlaməti və özlərinin 
yenidən toparlanıb hücuma keçmək 
fürsətindən narahatlığımız kimi 
düşünənlərə də rast gəlinir. Lakin bu 
məsələdə işğalçı tərəf böyük yan-
lışlığa yol verir, Azərbaycan Prez-
dentinin ardıcıl mesajlarını unudur. 
Dövlətimizin başçısı elə Ağdama 
növbəti səfəri zamanı etdiyi çıxışın-
da da bu barədə deyir: “Bizim bu 
gün gördüyümüz işlər, o cümlədən, 
ordu quruculuğu sahəsində gördü-
yümüz işlər Azərbaycanı daha da 
gücləndirəcək və Ermənistanda baş 
qaldıran revanşist qüvvələrə cavab 
olacaq. Biz öz torpağımızdayıq. Biz 
bu torpağa qan tökərək, şəhidlər 
verərək qayıtmışıq. Bu torpaqda 

möhkəm dayanmışıq və bu torpaq-
larda əbədi yaşayacağıq. Qarabağ 
Azərbaycandır!”.

Burada kimsə iddia edə bilər ki, 
Ermənistanın sabiq prezidentləri–
uşaq qatilləri Sarkisyan və 
Köçəryandan, eləcə də onların 
tərəfdarlarından fərqli olaraq, Paşin-
yan hökuməti sülhün və qonşularla 
barışığın zəruriliyini dərk edir. Lakin 
əsl həqiqətdə bu, heç də belə deyil. 
Çünki Paşinyan, doğrudan da, bir 
tərəfdən sülh, əmin-amanlıq yolu 
ilə ölkəsinin üzləşdiyi dərin siya-
si, sosial-iqtisadi böhranı aradan 
qaldırmağın zəruriliyini vurğulayırsa, 
digər tərəfdən sülh müqaviləsinin 
imzalanması üçün şərtlər də irəli 
sürür, “artsax məsələsi”nin “həlli”nin 
vacibliyini, artıq tarixin arxivinə 
atılan “Dağlıq Qarabağ xalqı”nın “öz 
müqəddəratını təyinetmə” xülyasın-
dan dəm vurur. 

Bax, bu cür xəstə düşüncə 
tərzinin, revanşizm bəlasının 
nəticəsidir ki, bu gün Ermənistanda 
geniş əhali kütləsi səfalət içində 
yaşayır, gündəlik ərzaq almağa 
belə pul tapmaqda çətinlik çəkir. 
Məhz bu səbəbdəndir ki, işğalçı ölkə 
əhalisinin böyük əksəriyyəti bankla-
ra borcludur. Bank faizləri isə kifayət 
qədər yüksəkdir.

Hazırda müharibə uğursuz-
luğu nəticəsində Ermənistanda 
enerji, kənd təsərrüfatı və maliyyə 
sahələrində ciddi problemlər yara-
nıb. Əvvəla, düşmən ölkə uzun illər 
işğal altında saxladığı ərazilərdəki 
36 su elektrik stansiyasından 
30-u üzərində nəzarəti itirib. Bu 
stansiyalar işğal altındakı yaşayış 
sahələrinin enerji tələbatının 53 fai-
zini, Ermənistanın enerji təchizatının 
isə 7 faizini təşkil edib. Qəsbkar 
dövlət enerji istehsalı ilə yanaşı, 

həmin ərazilərdə 150 min ton 
müxtəlif taxıl məhsullarının yetişdiril-
diyi 90 min hektar əkin sahəsindən 
də məhrum olub. Bu sahələrdə 
istehsal edilən taxıl məhsulları 
Ermənistanın yerli tələbatının 25 
faizini ödəyib. Bu itkilər nəticəsində 
Ermənistan hazırda enerji və ərzaq 
çatışmazlığı ilə üz-üzə qalıb. 

Ermənistan Statistika 
Komitəsinin 2021-ci ilin sosial-iq-
tisadi vəziyyəti ilə bağlı yaydığı 
məlumatda bildirilir ki, hesabat 
dövründə ölkədə dövlət büdcəsinin 
xərcləri 1988 milyard dram 
təşkil edib ki, bu da 2020-ci illə 
müqayisədə cəmi 4,9 faiz çoxdur. 
Ötən ilki 7,2 faiz inflyasiya nəzərə 
alınarsa, büdcənin real xərclərinin 
2020-ci illə müqayisədə 2,3 faiz 
azaldığı məlum olur. Büdcənin real 
gəlirlərinin azalması isə iqtisadi 
artımın strukturu ilə bağlıdır. 

Bir il ərzində Ermənistanın dövlət 
borcu 265 milyard dram (550 milyon 
dollar) artıb. İşğalçı ölkə son 28 ildə 
dövlət borcunu aşağı salmaq gücü-
nü də tamamilə itirib. 

Onu da qeyd edək ki, ötən il 
ərzində Ermənistan Mərkəzi Bankı-
nın ehtiyatları təxminən 200 milyon 
dollar azalıb, iqtisadiyyata kredit 
verilməsi isə məhdudlaşdırılıb. 

Hesabat dövrünün yanvar-
sentyabr aylarında işğalçı ölkədə 
182 min işsiz qeydə alınıb. Həmin 
dövrdə işləyənlərin sayı 998 min 
nəfərdən 981 min nəfərə qədər 
azalıb. 

Ermənistanda bu gün ciddi 
miqrasiya böhranı yaşanır. Düzdür, 
əvvəlki illərdə də miqrasiya böhra-
nı müşahidə olunub, amma İkinici 
Qarabağ müharibəsindən sonra 
ölkəni birdəfəlik tərk edən sadə 
ermənilərin sayı artıb. Məsələn, 
“Joğovurd” nəşri rəsmi məlumatlara 
əsaslanaraq yazır ki, ötən il 73 571 
vətəndaş ölkəni tərk edib və geri 
qayıtmayıb.

Cari ildə Ermənistanda sosial-
iqtisadi sahədə vəziyyətin daha da 
ağırlaşması, insanların maddi rifah 
halının bir qədər də pisləşməsi 
gözlənilir. Çünki ötən illər ərzində 
iqtisadi inkişaf üçün hansısa real 
bazis yaradılmayıb, əksinə, olub-
qalan da hakimiyyətin səriştəsiz 
siyasəti nəticəsində tam dağılıb. Elə 
bu səbəbdən ölkədə vəziyyətin daha 
da pisləşməsi gözlənilir.

Bunu Ermənistan Mərkəzi Bankı-
nın keçmiş sədri Baqrat Asatryan da 
xüsusi olaraq vurğulayıb. O, “Lragir” 
qəzetinə müsahibəsində ölkəni daha 
çətin günlər gözlədiyini qeyd edib: 
“2022-ci ilin ağır olacağı gözlənilir. 
Vəziyyət hakimiyyətin sistemli 
islahat aparmasından və onu həyata 
keçirmək üçün iradəsinin olma-
sından asılıdır. Düzdür, islahatlar 
inkişaf üçün təminat ola bilməz, 

səmərəli və ağlabatan iqtisadi 
siyasətin hazırlanması da mümkün 
deyil. Ermənistan iqtisadiyyatının 
xəstə yeri xarici amillərdir. Çünki 
ölkə iqtisadiyyatı xaricdən şəxsi pul 
köçürmələrindən asılıdır”.

İndi Ermənistanda əhalinin 
əksər hissəsi yaranmış acınacaqlı 
vəziyyətdən çıxmaq, sosial-iqti-
sadi böhranı aradan qaldırmaq 
üçün Vətən müharibəsindən sonra 
Azərbaycanın regionda yaratdığı 
yeni reallıqlarla barışmağı yeganə 
yol kimi görür. Bu mənada, ölkədə 
Zəngəzur dəhlizinin açılmasına, 
kommunikasiyaların bərpasına, 
sərhədlərin müəyyənləşdirilməsinə 
dair Azərbaycanın təkliflərinə ümidlə 
yanaşılmağa başlanılıb. 

Ermənilərin sosial şəbəkələrdəki 
status və şərhlərində qeyd olunur 
ki, Zəngəzur dəhlizi həm iqtisadi, 
həm də siyasi baxımdan xüsusi 
əhəmiyyət daşıyır: “İqtisadi baxım-
dan Zəngəzur dəhlizi Ermənistana 
lazımdır. Dəhliz investisiyaların cəlb 
olunmasına, yeni iş yerlərinin yara-
dılmasına, sənaye müəssisələrinin 
bərpasına imkan yaradacaq. 
Xüsusilə də Ermənistanın regional 
iqtisadiyyata inteqrasiyasına kömək 
edəcək”.

Bu gün Ermənistan iqtisadiy-
yatın daha da çökməsində, sosial 
şəraitin pisləşməsində bu ölkənin 
sabiq prezidentləri Robert Koçaryan 
və Serj Sarkisyan daha maraqlı 
görünürlər. Çünki onlar respublikada 
sosial-iqtisadi tənəzzülün getdikcə 
dərinləşməsindən əziyyət çəkən 
kütlənin ayağa qalxaraq, Paşinyanı 
devirməsinə ümid edirlər. Erməni 
mediasının bildirdiyinə görə, İkinci 
Qarabağ müharibəsində də adları 
çəkilən sabiq prezidentlər belə bir 
yolla əhalidə kütləvi narazlıq yarat-
mağa çalışıblar. 

V.BAYRAMOV, “Xalq qəzeti”

